
የአሜሪካ ዓለም አቀፍ ልማት ኤጀንሲና የትምህርት ሚኒስቴር በጋራ በአፍ መፍቻ ቋንቋ የማንበብ መርሀ 

ግብር ጀመሩ 
 

15 ሚሊዮን ህጻናት ከሚዘጋጁ መርጃ መሣሪያዎችና ለ65,000 መምህራን ከሚሰጥ ሥልጠና ተጠቃሚ ይሆናሉ 

 

ሐዋሳ፤ ጥቅምት 19፣2007፡-የአሜሪካ ዓለም አቀፍ ልማት ኤጀንሲ( USAID) ከትምህርት ሚኒስቴር ጋር በመተባበር 15 

ሚሊዮን የሚሆኑ የ1ኛ ደረጃ ተማሪዎች በአፍ መፍቻ ቋንቋዎቻቸው የንባብ ክህሎታቸውን ማዳበር እንዲችሉ የሚያግዝ 
ብሔራዊ የሥርዓተ ትምህርት መርሀ ግብር ዘረጋ፡፡ የትምህርት ሚኒስትሩ ክቡር አቶ ሽፈራው ሽጉጤና የአሜሪካ ዓለም አቀፍ 
ልማት ኤጀንሲ ዳይሬክተር ሚስተር ደኒስ ዌለር የሚኒስቴር መሥሪያ ቤቱ የግምገማ መድረክ በደቡብ ብሔር፣ብሔረሰቦችና 
ሕዝቦች ክልላዊ መንግሥት ዋና ከተማ በሆነችው ሐዋሳ ከተማ በተካሄደበት ወቅት በጋራ የመርሀ ግብሩን መጀመር 
አብስረዋል፡፡ 

 

በዚህ ዓመት በተሠራው የአዲሱ ሥርዓተ ትምህርትና የንባብ መርጃ መሣሪያዎች ዝግጅት ከ1ኛ እስከ 4ኛ ክፍል ባሉ 
ተማሪዎች ላይ ያተኮረ ሲሆን፤ የፌዴራልና የክልል የሥራ ኃላፊዎች፣የትምህርትና ቋንቋ ባለሙያዎች፣ሠዓሊዎች፣የመምህራን 
ማሠልጠኛ ኮሌጆችና ለናሙና የተመረጡ ትምህርት ቤቶችን ባካተተ መጠነ ሰፊ የመምህራን ሥልጠና እንዲታገዝ ተደርጓል፡፡ 

በቀጣይም በተመሳሳይ መልኩ ከ5ኛ እስከ 8ኛ ባሉ ክፍሎች ላይ ትኩረት የሚደረግ ይሆናል፡፡ 

 
በመጀመሪያ ደረጃ የሚገኙ ተማሪዎች የሚያጋጥሟቸውን ዋና ዋና የንባብ ችግሮች ለመቅረፍ የትምህርት ሚኒስቴርና የአሜሪካ 

ዓለም አቀፍ ልማት ኤጀንሲ 90 ሚሊዮን የአሜሪካን ዶላር ያህል ወጪ በማድረግ ለኢትዮጵያ ስኬት ይነበብ የተሰኘ ከ2004 

እስከ 2009 ዓ.ም. የሚተገበር ብሔራዊ መርሀ ግብር በጋራ ቀርፀዋል፡፡ ከ1ኛ እስከ 8ኛ ክፍል የሚማሩ15 ሚሊዮን የሚሆኑ 
ህጻናትን ተጠቃሚ ለማድረግ የተጀመረው ይኸው ሥርዓተ ትምህርት በሀገሪቱ በስፋት የሚነገሩ ሰባት ቋንቋዎች ማለትም 
አማርኛ፣ትግርኛ፣ኦሮምኛ፣ሶማሊኛ፣ሲዳምኛ፣ወላይትኛ እና ሀዲይኛ ተናጋሪዎች ላይ ያተኩራል፡፡ ህጻናትን በአፍ መፍቻ 
ቋንቋቸው ማስተማር በሌላ ቋንቋ መማር ከመጀመራቸው በፊት መናገር በሚችሉት ቋንቋ በፍጥነት መማር እንዲችሉ 
የሚያደርግ የትምህርት ፖሊሲ አካል ነው፡፡ 

 
በመርሀ ግብሩ መክፈቻ ሥነ ሥርዓት ላይ የአሜሪካ ዓለም አቀፍ ልማት ኤጀንሲ ዳይሬክተር ሚስተር ደኒስ ዌለር ባደረጉት 

ንግግር ፣ “ከፍተኛ ቅርርብ፣ታታሪነትና ያለመሰልቸት የታየበት የድርጅታቸውና የትምህርት ሚኒስቴር ቅንጅት ለአዲሱ 

ሥርዓተ ትምህርት ዋንኛ የትግበራ ዓመት በቅተናል” ያሉት ዳይሬክተሩ፣ “መርሀ ግብሩ የማስተማር ክህሎትንና ጥራት 
ያላቸው የትምህርት መርጃ መሣሪያዎችን ተደራሽነት ከማሳደጉም በላይ ወንዶችና ሴቶች ተማሪዎች በፍጥነትና በተሻለ 

መንገድ መማር ይችሉ ዘንድ እገዛ ያደርግላቸዋል” ብለዋል፡፡ አክለውም፣ “ልጆች የንባብ ፍቅር ሲያድርባቸው በትምህርት 

ገበታ ላይ የመቆየት ዕድላቸው ይሰፋል” ብለዋል፡፡ 

 

ለኢትዮጵያ ስኬት ይነበብ መርሀ ግብር አራት ተያያዥ የሆኑ ፕሮጀክቶችን ያቀፈ ሲሆን እነዚህም፡- 

 

1.በሰባት የኢትዮጵያ ቋንቋዎች በሥርዓተ ትምህርትና በመርጃ መሣሪያዎች ዝግጅት የቴክኒክ ድጋፍ ማድረግ፤ 

2.የመምህራን ሥልጠናን ለማገዝ የትምህርት ሥርዓቱን ተቋማዊ መሻሻል መደገፍ፤ 

3. ለኢትዮጵያ ስኬት ይነበብ የተሰኘው መርሀ ግብር ግቦች የተሳኩ ይሆኑ ዘንድ ወላጆችንና የተለያዩ የማህበረሰብ 
አካላትን ማሳተፍ፤ 

4. ክትትል ማድረግና የተገኙ ውጤቶችን መገምገም ናቸው፡፡ 
የአሜሪካ ዓለም አቀፍ ልማት ኤጀንሲ ለኢትዮጵያ ስኬት ይነበብ መርሀ ግብር በትሪያንግል የምርምር ተቋም በመተግበር ላይ 

ያለ ሲሆን፤ የህጻናት አድን ድርጅት፣ኤስ አይ ኤል ሊድ፣የፍሎሪዳ ሀገረ-ግዛት ዩኒቨርሲቲ፣ኢንቬኒዮና ዊዝ ኪድስ ወርክሾፕ 
ተሳታፊዎች ናቸው፡፡ 

 

### 

For further information, call 011-130-7033 

http://ethiopia.usembassy.gov  

http://ethiopia.usembassy.gov/

